
CRITERIOS DE CORRECCIÓN 
21- BIOLOXÍA 

 
Nas respostas valorarase a concisión. Algunhas das preguntas, polas súas características teñen varias 
respostas posibles, polo que as indicadas nestes criterios son orientativas. Outras respostas correctas 
son tamén válidas. 
A cohesión, a corrección gramatical, léxica e ortográfica dos textos producidos, así como a súa 
presentación, poderán ser consideradas, de forma global, ata un máximo de 1 punto. 
 

PREGUNTA 1. INMUNOLOXÍA. BIOTECNOLOXÍA. (2,5 puntos). 
1.1. Indique, a partir da información do texto, tres tipos de vacinas, aparte das baseadas en ARNm.  
Proteínas recombinantes, patóxenos atenuados (non infecciosos), ou fragmentos de patóxenos (0,6 p.). 
 
1.2. Que moléculas son as indicadas cos números 1, 2 e 3 da figura? Cal é o nome do orgánulo sinalado co 
número 4? Que son as estruturas sinaladas co número 5? 
1) ARN viral, 2) Proteínas virais, 3) Anticorpos, 4) Ribosoma,  5) Partícula viral, nanopartículas lipídicas con 
ARN viral (0,2 x 5= 1 p.) 
 
1.3. Describa, brevemente, a estrutura e función da molécula representada co número 3 na figura. Na 
descrición deben figurar os termos: antíxeno(s), célula(s) plasmática(s), epítopo(s), inmunoglobulina(s) e 
parátopo(s).  
Os anticorpos ou inmunoglobulinas son proteínas producidas polas células plasmáticas. Cada antíxeno ten 
rexións específicas chamadas epítopos, que son recoñecidas polos anticorpos a través do seu parátopo, 
permitindo unha unión altamente específica (válida calquera descrición correcta) (0,1 p. x termo = 0,5 p.). 
 
1.4. No texto menciónase que se utilizan pequenas vesículas lipídicas para facilitar a entrada do ARNm no 
interior da célula. Explique, brevemente, este mecanismo de transporte. 
A endocitose é o mecanismo polo cal a célula introduce partículas do medio mediante a formación de 
vesículas que se forman polo invaxinación da membrana plasmática (0, 3 p.). 
 
1.5. Algúns virus, como o da gripe, teñen unha alta taxa de mutacións, o que fai que, moitas veces, as 
vacinas dun ano non sexan eficaces ao seguinte. Como pode facilitar a utilización de ARNm a creación de 
vacinas novas, adaptadas ás mutacións producidas?  
Cada vez que se produce unha mutación, pódese fabricar unha vacina de ARN con esa mesma mutación, 
polo que a vacina segue sendo activa, ou poderíanse introducir diferentes ARN para abarcar máis 
inmunidade fronte a diferentes cepas (0,1 p.) (Válida calquera explicación correcta) 
 

PREGUNTA 2. A BASE MOLECULAR DA MATERIA VIVA. METABOLISMO CELULAR. (2,5 puntos). 
2.1. A hidroxenación das graxas é un dos procesos habituais na industria alimentaria. A) Como afecta a 
hidroxenación das graxas á estrutura química dos seus ácidos graxos? B) Que ocorre co punto de fusión 
dun aceite tras sometelo a un proceso de hidroxenación? C) Un gran número alimentos procesados 
conteñen graxas hidroxenadas, moitas delas de tipo trans. Considera saudable o consumo deste tipo de 
alimentos? Explique, brevemente, a resposta.    
A) A adición de hidróxenos ás insaturacións dos ácidos graxos provoca que estes perdan os dobres enlaces, 
pasando a ser saturados, e tamén cambios na súa configuración espacial (que pasará de ser cis a ser trans) 
(0,3 p.). 
B) O punto de fusión aumenta, polo que as graxas saturadas adoitan estar en estado sólido a temperatura 
ambiente (0,3 p.). 
C) Non, porque o seu consumo aumenta os niveis de triglicéridos e do “colesterol malo” (LDL-colesterol), o 
que produce un aumento do risco de doenzas cardiovasculares. (0,4 p.). 
 
 
 
 
2.2. Responda un dos dous apartados seguintes. 



2.2.1. A fenilcetonuria é unha afección pouco frecuente na cal un bebé nace sen a capacidade de 
descompoñer apropiadamente a fenilalanina, xa que carecen da encima fenilalanina hidroxilase (PHA), 
que transforma a fenilalanina en tirosina.  
A) Tanto a fenilalanina como a tirosina son aminoácidos, cuxas fórmulas estruturais están representadas 
na figura. Copie as fórmulas no seu exame, e indique cal corresponde a cada un deles. Razoe a resposta. 
A tirosina identifícase porque ten un grupo hidroxilo, xa que se forma a partir da fenilalanina por acción 
da fenilalanina hidroxilase (0,3 p.). 
B) Sinale na fórmula cales son os grupos funcionais que permiten 
recoñecer que se trata de aminoácidos, e indique o nome deses 
grupos.   
Grupo amino, grupo carboxilo e cadea lateral (0,6 p.). 
 
 
 
C) A que tipo de biomoléculas pertencen a maior parte dos encimas? Sinale catro propiedades que posúan 
as encimas.  
Proteínas (0,2 p.). Son específicas, aumentan a velocidade das reaccións, diminúen a enerxía de activación, 
non se consumen durante a reacción (válida calquera propiedade correcta) (0,4 p.).  
 
2.2.2. A) Identifique as moléculas marcadas como A y B na figura, e indique a súa función nos seres vivos.  
A) Amidón, amilopectina, glicóxeno; B) Celulosa (0,6 p.). 
B) Como se chaman os enlaces que unen os monómeros da figura B? Son enlaces monocarbonílicos o 
dicarbonílicos? Explique a resposta.  
Enlace O glicosídico (0,2 p.). Son enlaces monocarbonílicos, xa que a unión se produce entre o grupo 
hidroxilo do carbono anomérico dun monosacárido e un grupo hidroxilo dun carbono non anomérico 
doutro monosacárido. (0,4 p.). 
C) Explique por que os seres humanos non poden utilizar a molécula B como fonte de enerxía. 
Porque non expresan a encima necesaria para romper os enlaces que unen as moléculas de glicosa que 
forman o polisacárido (0,3 p.). 
 

PREGUNTA 3. A CÉLULA. XENÉTICA MOLECULAR. (2,5 puntos). 
3.1. Temos dúas moléculas de ADN (I e II) de dobre cadea e da mesma lonxitude. Sometemos a ambas a 
altas temperaturas e observamos que o ADN I desnaturalízase antes co ADN II. Cal das dúas moléculas de 
ADN terá maior cantidade de guanina? Razoe a resposta.   
O ADN II, xa que tarda máis en desnaturalizarse debido a que a guanina (G) enlázase mediante tres pontes 
de hidróxeno coa citosina (C), polo que levará máis tempo romper estes enlaces (1 p.). 
 
3.2. Responda un dos dous apartados seguintes.  
3.2.1. A) Que proceso está representado na figura? Explique as diferenzas máis salientables deste 
proceso entre as células procariotas e as eucariotas. 
A expresión dun xen eucariota. (0,1 p.). A transcrición en procariotas realízase no citoplasma, os xenes 
non están fragmentados en exóns e intróns, non hai maduración e o ARNm carece de cola. (0,8 p.). 
B) Identifique as moléculas 1, 2 e 3. Que partes do proceso están indicadas coas letras A, B e C? 
1: ADN; 2: ARNm maduro; 3: Proteína (cadea polipeptídica). (0,3 p.). 
A) Transcrición, B) Procesamento do ARN, maduración, splicing,  C) Tradución. (0,3 p.). 
 
3.2.2. A) Identifique as estruturas marcadas con números na figura.  
1, Poro nuclear; 2, Cromatina; 3, Nucleolo; 4, Nucleoplasma; 5, Envoltura nuclear (espazo perinuclear) 
(0,2 p.x 5 =1 p.). 
B) Se destruímos mediante un composto tóxico a estrutura nº 3, a célula sobrevive unhas horas, pero 
acaba por morrer. Indique a relación que hai entre este  retraso e a función desa estrutura.  
B) Xa que o nucléolo é o lugar de formación de ribosomas, a destrución deste provoca que se deixen de 
fabricar novos ribosomas, pero a célula seguirá producindo proteínas mentres sexan funcionais os 
ribosomas que tiña  (0,5 p.). 
 

PREGUNTA 4. A CÉLULA. METABOLISMO CELULAR.  



4.1. Indique unha función de cada un dos seguintes orgánulos ou estruturas: aparato de Golgi, 
centrosoma, cloroplasto, lisosoma, mitocondria, nucléolo, peroxisoma, retículo endoplasmático liso, 
ribosoma e vacúolo. (son válidas outras respostas correctas, aparte das indicadas). 
Aparato de Golgi: Secreción celular. (0,1 p.). 
Centrosoma: Organización do citoesqueleto (0,1 p.). 
Cloroplasto: Fotosíntese (0,1 p.). 
Lisosoma: Dixestión celular (0,1 p.). 
Mitocondria: Respiración celular (0,1 p.). 
Nucléolo: Formación de ribosomas (0,1 p.). 
Perosixoma: Oxidacións celulares. (0,1 p.). 
REL: Síntese de lípidos. (0,1 p.). 
Ribosoma: Síntese de proteínas. (0,1 p.). 
Vacúolo: Almacenamento de sustancias. (0,1 p.). 
 
4.2. Responda un dos dous apartados seguintes. 
4.2.1. A) Identifique o orgánulo representado na figura e indique o nome das estruturas sinaladas cos 
números 1-9.  
Cloroplasto. (0,2 p.).  
1) Membrana externa, 2) Espacio intermembrana, 3) Membrana interna, 4) Estroma, 5) Tilacoide do 
estroma, 6) Ribosoma, 7) Tilacoide do grana, 8) Grana, 9) ADN. (0,9 p.). 
B) Que proceso, de gran importancia biolóxica, ten lugar nese orgánulo? 
A fotosíntese. (0,1 p.).  
C) Identifique a molécula marcada como B na figura e indique en que parte do orgánulo se localiza. Cal é 
a súa función?  
Clorofila/pigmento fotosintético. Membrana dos tilacoides. Capturar a enerxía lumínica e convertila en 
enerxía química. (0,3 p.).  
 
4.2.2. A) Identifique o composto representado na figura e indique a que tipo de biomoléculas pertence. 
Cal é o seu papel no metabolismo celular? 
ATP. Nucleótido. É a principal “moeda” de intercambio enerxético na célula. (0,3 p.) 
B) Indique o nome de dúas rutas do catabolismo da glicosa nas que se xere ese composto.  
Glicolise, fermentación fosforilación oxidativa, ciclo de Krebs. (0,5 p.) 
C) Cal é o nome da ruta da fotosíntese na que se consume ese composto? 
Ciclo de Calvin. (0,3 p). 
D) Indique cal pode ser a procedencia do acetil-CoA que ingresa no ciclo de Krebs. En que parte da 
mitocondria ten lugar este ciclo?  
Piruvato, ácidos graxos (beta-oxidación), restos cetoácidos dalgúns aminoácidos. Matriz mitocondrial. (0,4 
p.).  
 

 
 
 
 
 
 
 
 
 


